Llythyr Jwdas 9
Be ddylen ni wneud? Pa fath o fywydau ddylen ni fyw?
21 Byw mewn ffordd sy’n dangos cariad Duw, wrth ddisgwyl yn frwd am y bywyd tragwyddol mae’r Arglwydd Iesu Grist yn mynd i’w roi i chi. (Jwdas 1:21)

Does gennym ni ddim gobaith o ddangos cariad Duw i eraill os nad ydy’n ffydd ni’n fyw ac iach. Allwn ni byth garu pobl ‘diflas, annifyr ac anodd’  heb gael nerth drwy weddïo ar yr Ysbryd Glân. Sut medrwn ni ddangos cariad Duw wrth eraill os dyn ni’n bell oddi wrtho? Sut medrwn ni ddisgwyl yn frwd am fywyd tragwyddol  os nad ydyn ni’n agos at Dduw? 

Rhaid i ni gadw ein hunain yng nghariad Duw.

Oes yna rywbeth sy’n gallu’n gwahanu ni oddi wrth gariad y Meseia? Nac oes, dim byd! Dydy poen ddim yn gallu, na dioddefaint, cael ein herlid, newyn na noethni, peryglon na hyd yn oed cael ein lladd! (Rhuf 8:35)
Gallwn gadw’n agos at yr Argwlydd drwy fod yn ufudd i’w orchmynion.

 9 "Dw i wedi'ch caru chi yn union fel mae'r Tad wedi fy ngharu i. Arhoswch yn fy nghariad i. 10 Byddwch yn aros yn fy nghariad i drwy wneud beth dw i’n ei ddweud, fel dw i wedi bod yn ufudd i’m Tad ac wedi aros yn ei gariad e. (Ioan 15:9-10)
Ond nid ydy cadw gorchmynion Duw a bod yn ufudd yn ddigon. Mae neges i eglwys Effesus yn llyfr y Datguddiad, 
Dw i’n gwybod am bopeth rwyt ti’n ei wneud. Rwyt ti’n gweithio’n galed ac wedi dal ati. Dw i'n gwybod dy fod ti ddim yn gallu diodde’r bobl ddrwg hynny sy'n honni eu bod nhw yn gynrychiolwyr personol i’r Meseia Iesu, ond sydd ddim go iawn. Rwyt ti wedi profi eu bod nhw’n dweud celwydd. 3 Rwyt ti wedi dal ati ac wedi dioddef caledi er fy mwyn i, a heb flino. 
4 Ond mae gen i rywbeth yn dy erbyn di: Dwyt ti ddim yn fy ngharu i fel roeddet ti ar y cychwyn. 5 Edrych mor bell rwyt ti wedi syrthio! Tro yn ôl ata i eto, a gwna beth oeddet ti'n ei wneud ar y cychwyn. Os ddoi di ddim yn ôl ata i, dof fi atat ti a chymryd dy ganhwyllbren di i ffwrdd. (Datguddiad 2: 2-5) 
Mor hawdd mae o i ni fod fel hyn - wedi colli’n cariad cynnar ac syrthio i mewn i ryt ysbrydol. Dyn ni’n dal ati ond mae’r cariad wedi mynd neu wedi lleihau. Mae’r bywyd Cristnogol yn gallu bod yn ddiflas iawn os dyn ni wedi colli ein llawenydd yng Nghrist.

Sut medrwn ni ail-afael yn ein cariad a llawenydd cynnar?  Yr ateb ydy myfyrio ar gariad Duw tuag atom. Mae ei gariad yn anferthol a diddwedd.

1 O Dduw, dangos drugaredd ata i;

rwyt ti mor llawn cariad. (Salm 51:1)

Mae Jwdas yn dweud wrthyn ni i gadw’r perspective cywir – dyn ni yma ar y ddaear dros dro. Dyn ni ddim yma am byth - pererinion yn disgwyl am Iesu Grist ydyn ni. Fel mae’r adnod yn dweud dylen ni ddisgwyl yn frwd am y bywyd tragwyddol mae’r Arglwydd Iesu Grist yn mynd i’w roi i ni(chi). 

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

